“ЧИШМӘЛӘР – АВЫЛНЫҢ ЙӨЗЕ”
 
Һәр авылда диярлек чишмәләр бар, гадәттә, алар кемнеңдер исеме белән атала, ниндидер тарихы була. Исмәгыйль, Габдрахман, Суфиян һ.б. исемле кизләүләр еш очрый. Күп очракта чишмә исеме аны казып чыгарган, гомер буена чистартып, тәртиптә тоткан кешеләрнең истәлегенә атала. Сәфәрдә йөргәндә матур итеп киртәләп алынган, шифалы салкын суны савытларга тутырыр, юыныр өчен уңайлы итеп улагы эшләнгән, ял итәр өчен эскәмияләр куелган чишмә янына туктап хәл алу үзе бер рәхәтлек, ләззәт бирүче мизгелләр. Кизләүләрне тәртиптә тотучыларга рәхмәтләр әйтеп, янә юлга кузгаласың. Ләкин, кызганычка каршы, кайчак ташландык хәлдә, чүп-чар тулган инешләргә, елга буйларына тап буласың. 

 

“Тамга” төрки-татар яшьләре берлеге 1 майда чишмә-елгаларны чистарту көне дип игълан итеп, тирә-яктагы сулыкларны тәртипкә китерү өндәмәсе белән халыкка мөрәҗәгать иткән иде. Матур һәм үрнәк алырдай башлангыч. Журналист, продюсер Илфак ШИҺАПОВ туган авылында якташлары белән ел саен чишмәләр чистарту өмәсенә чыга. 

 

– Һәрбер авылда чишмә ага, егермешәр кизләве булган бай авыллар бар. Халыкның килеп төпләнүе дә нәкъ суга, чишмәләрнең барлыгына бәйле, – дип сөйләде ул. – Сусыз җиргә берәү дә килеп утырмаган. Күп йөрим, күпне күрәм, авылларда сазлыкка әйләнгән инешләр, чүп белән тулган елгаларны очратам. Чишмәләр – авылның йөзе. Аз гына булса да аларга игътибар бирелсен әле дип, туган авылымнан башладым. Өч ел элек 1 майда Лениногорск районының Иске Иштирәк авылында изге булып саналган Куш коесы дип аталган чишмәне чистартырга чыктык. Ташлар белән матурладык, машина белән туктап, кеше керерлек итеп ясадык. Бер сарыкны корбан итеп чалдык, эш тәмамлануга казанда аш пеште, шашлык әзерләнде. Үзенә күрә бер бәйрәмгә әверелде. 

 

Авылыбыз зур, икенче очында Биккенә чишмәсе бар. Бездән соң шул урамда яшәүчеләр дә: “Без башкалардан кай ягыбыз белән ким?” – дип чишмәләрен тәртипкә китерделәр, агачларын кисеп, яңаларын утырттылар, юл түшәделәр, ялт иттерделәр. Шушы матур өмәләрдән соң халык тагын да җанланып китте. Җыелышып сөйләшкәч, мондый өмәләрне ел саен 1 майда һәм көзен оештырырга кирәк дигән карарга килдек. Көзен пычрактан арынсак хәерлерәк. Авыл бабайларыннан тагын бер-ике ташландык чишмә барлыгын белдек, киләсе елга шуларны тәртипкә китерергә ниятлибез. Чишмә янына агачлар утыртачакбыз. Ниндиләр булыр, әле хәл ителмәде. Мондый эшләр авылдашларны берләштерә, 18 июньдә авылыбызда кичке Сабан туе оештырырга дип тә сүз куештык. 

 

Бездән соң берничә күрше авыл күтәрелде, алар да чишмәләрен тазарта башлады. Күрәсең, үрнәк кирәк. 

 

Әлбәттә, бер башлап йөрүче, “Җәмәгать, чишмәләрне тәртипкә китерик әле!” дип әйтүче, оештыручы кеше кирәк. Май-июнь айлары бик уңайлы, шәһәрдән кайтучылар күп, авыл халкына ярдәмгә алар да килә ала. Бездә һич кенә дә булышыр дип уйламаган кешеләр ярдәм кулын сузды, эштә катнашты. 25-50 яшьтәге 20 ләп ир-ат, хатын-кыз көрәген, сәнәген, тырмасын, балтасын, буявын тотып килде. Кемдер такта, таш, кирпеч, цемент тапты. Бергә күмәкләшеп 4-5 сәгать эчендә зур эш башкардык. Моны теләсә кайсы авылда эшләп була, өмәне оештыруда бернинди хакимиятнең дә, авыл идарәсенең дә, мәктәпнең дә карары, акчасы кирәкми. Бу гади авыл кешеләренең кулыннан килә торган эш. 

 

Кайберәүләр: “Нефтьчеләр авыл чишмәләрен карый, ник безнекен дә эшләмиләр икән?” – дип аптырый. Гомер-гомергә авыл халкы чишмәләрне үзе карап торган, елгалар, инешләр аның карамагында, тәрбиясендә булган. Моның өчен акча да, артык тырышлык та кирәкми, теләк кенә булсын. Кайбер авылга керәсең, “Чишмәгез бармы?” – дип сорыйсың. “Бар иде, пычранып бетте”, – диләр. Ниндидер зур эшләр башкаралар, мактаналар, ә чишмәләре тазартылмаган! Бер гади күренеш барлык зур эшләрне сызып ташлый.

 

Безнең якларда авылга су үз юлы белән таулардагы чишмәләрдән төшә. Быел яз көне үзәкләштерелгән торбадан аккан су бик пычранды, халык су артыннан чишмәгә йөри башлады, суның кыйммәтен аңладылар. Цивилизация җимешләре бар, ләкин аларның да китек яклары байтак. Күп җирдә ут бетсә, су да акмый башлый, чөнки насос суырта алмый. 

 

Шөкер, бездә әле су тансык түгел, ләкин дөнья сусызлыктан интегә, күп илләргә читтән алып килеп саталар. 10-20 елдан соң су нефть бәясе кадәр торачак дигән фаразлар бар. Кемдә эчә торган су бар, шул дөньяның хуҗасы булачак, диләр.

 

